
Akileraaruserinermik ingerlatsineq pillugu Inatsisartut inatsisaata 

allanngortinneqarnissaa pillugu Inatsisartut inatsisaattut siunnersuut 

(Aningaasaqarnermut Nunanilu Avannarlerni Suleqatigiinnermut Naalakkersuisoq) 

 

 

Saqqummiussissut 

(Aningaasaqarnermut Nunanilu Avannarlerni suleqatigiinnermut Naalakkersuisoq) 

 

 

Siullermeerinninneq 

 

Matumuuna akileraaruserinermik ingerlatsineq pillugu Inatsisartut inatsisaata 

allanngortinneqarnissaa pillugu Inatsisartut inatsisaattut siunnersuut Naalakkersuisut 

sinnerlugit saqqummiuppara. 

 

Siunnersuutikkut aningaasanut kontut nunanut allanut attuumassuteqartut pillugit 

paasissutissanik nalunaarutinik piffissaq paarinnittussaatitaaffiusoq nunarsuarmioqatigiit 

ataatsimoorussamik aalajangersagaannut naapertuuttunngortinneqarput. Tamatuma kingorna 

aningaasanut kontut taakkununngalu toqqammaviusut pillugit paasissutissat ulloq 1. maj 

nalunaarutigineqartarnerisa killinganniit ukiuni tallimani paarineqartassapput. 

 

Kalaallit Nunaata Global Forumimut ilaasortaanera allannguinermut tunuliaqutaavoq. Global 

Forum nunarsuarmioqatigiit suleqatigiiffigivaat nunat killeqarfii akimorlugit 

akileraarusiisarnermik peqquserluuteqarnissamik siunertalinnut aarlerinaatit 

millisinneqarnissaannik siunertaqartoq. OECD-p nalunaarutiginnittarnermut ataatsimut 

aalajangersagaannik nunatta atuutilersitsineranut atatillugu, aningaasanik kontuni nunanut 

allanut attuumassuteqartuni paarinnittarneq pillugu Kalaallit Nunaanni inatsisit, OECD-mi 

Global Forumip nalinginnaasumik aalajangersagaannut naapertuutinngitsut oqariartuutigaa. 

 

Siunnersuummissaaq aningaasanik ingerlatseqatigiinnermi eqqortumik akileraarusiisarneq 

nukittorsarniarlugu allannguutinik siunnersuuteqartoqarpoq. Aningaasanik 

ingerlatseqatigiinneq sukkasuumik siaruaakkiartorpoq. Inuinnaat assersuutigalugu 

qarasaasiatigut sullissinernik pigisanilluunniit attartortitsinerannik niueriaaseq matumani 

pineqarpoq. 

 

Aningaasanik ingerlatseqatigiinnermi suliat akileraartarnermut nalinginnaasumik 

malittarisassani, akileraartussaatitaasup namminermut tunngasunik isertitanik 

akileraartarnermut oqartussanut eqqortumik tamakkiisumillu paasissutissiisussaatitaanera 

pillugu aalajangersagaqartumut ilaatinneqarput. Akilerartarnermullu oqartussaasut 

akileraartussaatitaasumit paasissutissanik pissarsiassaanut tapiliullugu, akileraartarnermi 

oqartussaasut inummut allamut tunngasunik paasissutissanik aamma tunineqassaaq. Inuit allat 

piumaffigineqaqqaarnatik inuit allat pillugit akileraartarnermi pissutsinik naapertuuttunik 

akileraaruserivimmut tunniussisussaatitaanerat aalajangersakkap imaraa. 

Akileraartussaatitaasumit inummillu allamit paasissutissat akileraaruseriffiup eqqortumik 

akileraarusiisinnaaneranut toqqammaviussapput, soorluttaaq paasissutissiisarneq 

akileraarusereriaatsimik ingerlalluartumik ikorfartuisuusoq. 

 

Paasissutissanik tunniussisussaatitaaneq qarasaasiatigoortumik, kiisalu isumaginnittarfitsigut 

attartortitsinermik isumaginninnermi attartortitsinermik isumaginninnermi, taamaattoq 

attartukkat isumaginninnermik ingerlatsivikkut akilerneqarlutik ingerlanneqartarneranni 

atuuppoq. 

 

Paasissutissiisussaatitaaneq aamma kalaalimineerniarfitsigut, qarasaasiatigut 

assigisaatigulluunniit aalisarnermit, piniarnermit, aallaaniarnermit, savaateqarnermit, 

eqqumiitsulianillu tunisat inuussutissarsiortumut B-tut isertitaatillugit tuniniaassussinermi 

atuuppoq. Taamaaliornikkut innuttaasumut akileraartussaatitaaneq nutaaq eqqunneqanngilaq, 

akerlianilli inuit allat tuniniagaannut allanut tuniniaassussinermi akileraartarnermut 

oqartussanut paasissutissiisussaatitaaneq pineqarpoq. Aalajangersagaq ilaatigut inuk alla 

sinnerlugu kalaalimineerniarfimmi nammineq iluanaarutigalugu tuniniaassussinermut 

sunniuteqassaaq. 

 

Naggasiullugulu inatsisissatut siunnersuut tassungalu nassuiaatit innersuussutigissavakka. 

 

Taama oqaaseqarlunga Naalakkersuisut sinnerlugit siunnersuut Inatsisartunut 

suliassanngortippara. 


